
		
			
				[image: Cuberta: Merlin. A cazadora de estrelas. María Canosa. Ilustracións de Dani Padrón. Xerais]
			

		

	
		
			[image: Merlin. A cazadora de estrelas. María Canosa. Ilustracións de Dani Padrón. Xerais]

		

	
		
			A Ana, 
para que sempre saiba cazar 
estrelas e soños.

		

	
		
			
PLUMAS LILAS


			A frecha trazou no ceo, claro e limpo, o debuxo dun arco, moi semellante na forma ao artefacto co que acababa de ser impulsada.

			Fiuuuu, soaba no seu avance curvo. Era difícil seguila coa vista, porque aínda sendo de pau de salgueiro, no ceo azul escuro da noite custaba vela.

			A frecha non ía excesivamente veloz, pero si ben dirixida. Poucas veces erraba no branco.

			Aquel era o seu estilo. Tensaba o arco con precisión, e soltábao con certa dozura. As setas, como lle gustaba chamalas, voaban libres e lixeiras coma paxaros. Quizais por iso levaban plumas na parte de atrás. Axudaban a mantelas constantes no voo.

			As plumas eran lilas, a cor que está xusto entre a azul e a rosa. Era a súa favorita, e así as frechas distinguíanse das de todos os demais. Poucas veces perdía algunha, pero se iso ocorría, ninguén dubidaba de quen era a propietaria. Nunca aceptaba frechas doutra cor.

			Megumi era unha das mellores tiradoras. Ou a mellor. Aquel lance tamén fora certeiro, e a frecha cravárase no medio e medio daquela estrela pequeniña e moi brillante, case tan branca como a lúa.

			Igual que en todas as demais, ao cravarlle o dardo creouse nela unha neboeira de luz. Por un momento agochou a propia estrela tras dela, coma se se apagase un instante. Pero ao desfacerse, volveu xurdir a luz luminosa coa mesma forza, aínda que cunha intensidade distinta, por mor da ferida.

			O son da frecha ao cravarse no corpo dondo, mol e esponxoso da estrela era algo así coma un «Pum» moi seco e compacto.

			Xamais tivera tempo de pararse moito para definir o ruído, pois tiña que saír, agora si, veloz, a recoller a estrela. E Megumi, ademais dunha excelente lanzadora, era tamén unha boísima apañadora.

			Ao cravarlles a frecha, as estrelas cambaleaban un chisco e logo comezaban a descender, como descolgándose do firmamento. Facíano cal arañas baixando nun fío de seda. Ao primeiriño titubeaban na caída, escorándose, a velocidade media, pero logo collían aceleración e baixaban a todo trapo, polo que había que apresurarse para chegar a tempo e recuperalas.

			Megumi contaba coa inestimable axuda de Turrón, unha egua que galopaba lixeira coma o vento. Amais diso, posuía un sentido da orientación extraordinario, unha facilidade inmensa para sortear atrancos e un olfacto moito máis desenvolvido do habitual.

			Tiña moita sorte con ela. Era de grande axuda, e as dúas queríanse ben. Polo día, ían dar paseos xuntas. Coa caída da luz, preparábanse para traballar.

			A sensibilidade aos olores era máis valorada aínda ca unha boa vista. De noite tamén resultaba de extraordinaria axuda, porque para dar coas estrelas, unha vez que caían, era preferible guiarse polo nariz, pois os astros feridos desprenden un lixeiro cheiro a fume. É moi tenue e volátil. Apenas dura uns segundos, os suficientes para deixar unha pegada no ambiente por medio da cal a egua podía seguir o rastro mellor ca o máis experto can sabuxo. Aseméllase ao cheiro a queimado que deixa un misto nada máis prenderse, ou unha folla de carballo ao consumirse na lareira. Algo case imperceptible, pero que Turrón podía detectar e perseguir ao longo de quilómetros, moito despois de que o camiño invisible que o sutil ulido deixara no ambiente xa desaparecera. Aínda así, para evitaren o risco de perder o rastro, xinete e besta saían a toda velocidade nada máis dar no branco.

		

	
		
			
QUE NUNCA SE APAGUE


			MEGUMI sempre facía o lanzamento co pé en terra. Pisaba tan forte que parecía fincada no chan coma unha árbore coas súas raíces. Se lle deixasen elixir, gustaríalle ser un carballo. O lance sería máis rápido montada na egua, pero a Turrón arrepiáballe o son da frecha cravándose no corpo da estrela, e tiña que concentrarse para non escoitalo. Como non era humana –tratábase dun animal cuadrúpede–, non podía tapar os oídos. Facíao, xa que logo, pensando intensamente nalgunha canción, case sempre a mesma, a que lle cantaban na manda ao nacer. Por raro que pareza, non era unha canción de berce, aínda que descoñecía a súa orixe.

			En canto daba no albo, certeira, a moza subía ao carrelo da egua, e esta xa se preparaba para ventar e saír ao trote. Non tardaba nin dous segundos en galopar a toda velocidade. A acción resultaba inmediata, instintiva.

			Sobraban os dedos dunha man para contar as veces que Megumi errara un tiro. Xamais se perdera unha estrela ferida porque a egua non dese con ela. Nunca. Nin unha soa vez. Era infalible. Coma unha nai co instinto.

			Hai que dicir que tampouco errara nunca coa bésta, que era a arma coa que se facía a caza maior, é dicir, a das grandes estrelas.

			Esta estrela á que lle tiraran era pequena, por iso lanzara co arco, coma tantas veces, practicamente sempre. Nada máis escoitar o «Pum» saltou sobre Turrón, que saíu disparada na dirección en que supuña que ía caer o corpo celeste. O contacto do corpo de Megumi sobre o lombo era coma un resorte que activaba o gatillo e a egua disparábase veloz cal bala de prata.

			Turrón pensaba na luciña á que estaban a aproximarse. As estrelas son puntos de luz máis ben arredondados, sen os picos triangulares cos que se debuxan normalmente. O que si teñen son raios de enerxía luminosa, eses mesmos que se contraen ata desapareceren cando lles disparan. Por iso hai que tirar con coidado, porque se a frecha atravesa o núcleo das estrelas, apáganse. 

			Isto sería un erro imperdoable para Megumi. Era unha fantástica cazadora de estrelas, a mellor da comunidade, pero xamais se perdoaría ser a causante de que se apagase unha. De maneira natural é algo que só ocorre unha vez de tarde en tarde, pois viven millóns de anos. Era impensable provocar un esmorecemento estelar se este non se daba de xeito espontáneo.

			É unha das primeiras leccións que lles aprenden. As estrelas orixínase en nubes moleculares, e malia estaren feitas de gas, convértense en estrelas a medida que aumenta a densidade. O proceso de formación lévalles case toda a súa vida.

			Megumi avanzaba ao lombo de Turrón pensando na existencia dos corpos celestes.

		

	
		
			
ESTRELAS E PLANETAS


			As estrelas son moito máis semellantes á Terra do que poidamos pensar. Igual ca ela tamén se configuran en núcleo, manto e atmosfera. O primeiro elemento é fundamental, pois nel danse as reaccións nucleares que xeran a súa enerxía. Pola contra, a última capa é a máis fría, coma se unha cobertura as intentase protexer. Megumi imaxínaas como un caramelo dentro dun envoltorio. De aí a importancia do núcleo, de coidalo, de non ferilo para non facelas esmorecer. 

			Cando aprendían isto, Megumi pensaba que as estrelas, en esencia, non eran tan diferentes dos planetas. Pero si que debían selo, pois nunca a ninguén se lle ocorrera cazar planetas.

			Tamén lles ensinaban a diferenciar os corpos celestes polo seu tamaño e a súa cor. A Megumi encántanlle as ananas brancas. Son tan diminutas que cazalas é todo un reto. Tamén as ananas vermellas, pero gústanlle máis as brancas. As dúas son as máis abundantes no universo.

			Por bonitas, quedar quedaría coas de cor brancaverdeal ou coas azuis (as máis quentes), que ademais son moito máis interesantes ca as brancas, as alaranxadas ou as encarnadas.

